
	1. ««Զինվորական ծառայության և զինծառայողի կարգավիճակի մասին» օրենքում փոփոխություններ և լրացում կատարելու մասին» օրենքի նախագծի (այսուհետ՝ Նախագիծ) 1-ին հոդվածի 2-րդ մասով նախատեսվում է «Զինվորական ծառայության և զինծառայողի կարգավիճակի մասին» օրենքի (այսուհետ՝ Օրենք) 28-րդ հոդվածի 4-րդ մասը շարադրել նոր խմբագրությամբ, որի համաձայն՝ առաջարկվում է շարքային կազմի պարտադիր զինծառայողներին ծառայության ընթացքում հիմնական արձակուրդ տրամադրել ընդհանուր 21 օրացուցային օր ժամկետով, իսկ լիազոր մարմնի ղեկավարի հրամանով սահմանված զորամասերում ծառայություն անցնող շարքային կազմի պարտադիր զինծառայողներին՝ ընդհանուր 30 օրացուցային օր ժամկետով: Այսինքն, Օրենքի 28-րդ հոդվածի՝ գործող 4-րդ մասով սահմանված հիմնական արձակուրդի օրերի թիվը Նախագծով նախատեսվում է ավելացնել, ինչը նաև անձի իրավական վիճակը բարելավող կարգավորում է:
Այս առումով առաջարկում ենք Նախագծի անցումային դրույթներով նախատեսել, թե Նախագծի 1-ին հոդվածի դրույթներն ուժի մեջ մտնելուց հետո տարածվելու՞ են արդեն ծառայության մեջ գտնվող շարքային կազմի պարտադիր զինծառայողների վրա, որոնք օգտագործել են Օրենքի 28-րդ հոդվածի՝ գործող 4-րդ մասով սահմանված հիմնական արձակուրդի օրերը, տվյալ դեպքում հիմնական արձակուրդի օրերի դրական տարբերությունը տրվելու՞ է նշված զինծառայողներին, թե ոչ:
	Ընդունվել է

	2. Նախագծի 2-րդ հոդվածով նախատեսվում է Օրենքի 65-րդ հոդվածի 2.1-ին մասը շարադրել հետևյալ խմբագրությամբ.


«2.1. Ռազմաուսումնական հաստատությունում ուսումնառություն անցնելու համար սույն օրենքի 32-րդ հոդվածի 3-րդ մասի 3-րդ կետով սահմանված ժամկետով պայմանագրային զինվորական ծառայություն անցնելու պայմանագիր կնքած, ռազմաուսումնական հաստատությունն ավարտած և Հայաստանի Հանրապետության պաշտպանության նախարարության համակարգում կամ Հայաստանի Հանրապետության ազգային անվտանգության ծառայության սահմանապահ զորքերում սպայական պաշտոնի նշանակված սպայական կազմի զինծառայողներն օգտվում են պետական աջակցությամբ բնակարանի կամ բնակելի տան ձեռքբերման նպատակով հիփոթեքային վարկավորման նպատակային ծրագրից: Պետական աջակցությամբ հիփոթեքային վարկավորման նպատակային ծրագիրը և հիփոթեքային վարկավորման պայմանները սահմանվում են Հայաստանի Հանրապետության կառավարության որոշմամբ: Սույն մասի համաձայն բնակարանի կամ բնակելի տան ձեռքբերման նպատակով կնքված հիփոթեքային վարկավորման ընթացքում մինչև սույն մասում նշված զինծառայողի հետ կնքված զինվորական ծառայություն անցնելու պայմանագրի ժամկետը լրանալը զինծառայողին պայմանագրային զինվորական ծառայությունից արձակելու դեպքում, բացառությամբ առողջական վիճակի պատճառով զինվորական ծառայության համար ոչ պիտանի կամ Հայաստանի Հանրապետության պաշտպանության մարտական գործողություններին մասնակցելու կամ հակառակորդի հետ շփման գծում մարտական հերթապահության կամ հատուկ առաջադրանք կատարելու ժամանակ կամ հակառակորդի նախահարձակ գործողության հետևանքով ժամանակավորապես ոչ պիտանի ճանաչվելու հիմքով կամ «Ազգային անվտանգության մարմիններում ծառայության մասին» օրենքի 47-րդ հոդվածի 1-ին մասի 4-րդ կետով սահմանված հիմքով պայմանագրային զինվորական ծառայությունից արձակվելու և օրենքով սահմանված կարգով հաշմանդամության զինվորական կենսաթոշակի իրավունք ձեռք բերելու կամ զինվորական ծառայության հետ պատճառական կապով զոհվելու (մահանալու) հիմքով պայմանագրային զինվորական ծառայությունից արձակվելու կամ Հայաստանի Հանրապետության պաշտպանության նախարարության համակարգից Հայաստանի Հանրապետության ազգային անվտանգության ծառայության սահմանապահ զորքեր և Հայաստանի Հանրապետության ազգային անվտանգության ծառայության սահմանապահ զորքերից Հայաստանի Հանրապետության պաշտպանության նախարարության համակարգ տեղափոխվելու դեպքերի, դադարում է ձեռք բերված բնակարանի կամ բնակելի տան նկատմամբ սեփականության իրավունքը և դրա նկատմամբ գրանցվում է Հայաստանի Հանրապետության սեփականությունը: Սույն մասով սահմանված պայմանները ենթակա են ներառման հիփոթեքային վարկավորման պայմանագրում:»:

Նախագծով նախատեսվող վերոնշյալ կարգավորման կապակցությամբ հարկ ենք համարում անդրադառնալ հետևյալ իրավակարգավորումներին: Այսպես.
Սահմանադրական դատարանն իր 2018 թվականի հոկտեմբերի 30-ի ՍԴՈ-1432 որոշմամբ ներկայացված դիրքորոշման մեջ իրավամբ նշել է, որ՝ սեփականության իրավունքը որպես ժողովրդավարական, սոցիալական և իրավական պետության պայմաններում անձի իրավունքների ու ազատությունների երաշխավորման բնութագրիչ, միաժամանակ նաև՝ որպես մասնավոր և հանրային իրավահարաբերությունների կարգավորման կառուցակարգ ունի սահմանադրաիրավական կարևոր նշանակություն: Այն միջազգային իրավական ամրագրում է ստացել Մարդու իրավունքների համընդհանուր հռչակագրում (հոդված 17-րդ), Մարդու իրավունքների և հիմնարար ազատությունների պաշտպանության մասին եվրոպական կոնվենցիայի թիվ 1 արձանագրությունում, որի 1-ին հոդվածի համաձայն՝ յուրաքանչյուր ֆիզիկական կամ իրավաբանական անձ ունի իր գույքից անարգել օգտվելու իրավունք: Ոչ ոքի չի կարելի զրկել իր գույքից, բացառությամբ այն դեպքերի, երբ դա կատարվում է ի շահ հանրության և այն պայմաններով, որոնք նախատեսված են օրենքով ու միջազգային իրավունքի ընդհանուր սկզբունքներով: Միաժամանակ, հիշյալ արձանագրության 1-ին հոդվածի 2-րդ մասն արտոնում է օրենքով նախատեսել այնպիսի իրավակարգավորումներ, որպիսիք պայմանավորված են հանրային շահերով կամ անհրաժեշտ են հարկերի, տուրքերի կամ տուգանքների վճարումն ապահովելու համար։

Սահմանադրական դատարանն արձանագրում է, որ վերոհիշյալ իրավապայմանները ելակետային նշանակություն ունեն ներպետական իրավահամակարգում սեփականության իրավունքի օրենսդրական կանոնակարգման համար:

Սահմանադրության 10-րդ հոդվածի համաձայն` Հայաստանի Հանրապետությունում ճանաչվում և հավասարապես պաշտպանվում են սեփականության բոլոր ձևերը:

Սահմանադրության 60-րդ հոդվածի 1-ին, 3-րդ, 4-րդ, 5-րդ և 6-րդ մասերի համաձայն` յուրաքանչյուր ոք ունի օրինական հիմքով ձեռք բերած սեփականությունն իր հայեցողությամբ տիրապետելու, օգտագործելու և տնօրինելու իրավունք, այդ իրավունքը կարող է սահմանափակվել միայն օրենքով՝ հանրության շահերի կամ այլոց հիմնական իրավունքների ու ազատությունների պաշտպանության նպատակով, ոչ ոք չի կարող զրկվել սեփականությունից, բացառությամբ դատական կարգով՝ օրենքով սահմանված դեպքերի, հանրության գերակա շահերի ապահովման նպատակով սեփականության օտարումն իրականացվում է օրենքով սահմանված բացառիկ դեպքերում և կարգով՝ միայն նախնական և համարժեք փոխհատուցմամբ:

Այսպիսով, ինչպես միջազգային իրավական, այնպես էլ սահմանադրական մակարդակներով հաստատագրված է հանրային իշխանության պոզիտիվ պարտականությունը՝ ապահովել սեփականության իրավունքի անձեռնմխելիության երաշխիքներ, մասնավորապես.

առաջին՝ առանց որևէ խտրականության ճանաչել և պաշտպանել սեփականության իրավունքն անկախ դրա դրսևորման ձևերի,

երկրորդ՝ երաշխավորել սեփականության իրավունքի պաշտպանությունը` նախադրյալներ ստեղծելով սեփականատիրոջ կողմից օրինական հիմքով իրեն պատկանող գույքի ազատ տիրապետման, օգտագործման և տնօրինման, ինչպես նաև սեփականության բոլոր ձևերի ազատ զարգացման և հավասար իրավական պաշտպանության համար,

երրորդ՝ Սահմանադրությամբ կանխորոշված նպատակով սահմանել սեփականության իրավունքի իրացման ազատության օրենքով թույլատրելի շրջանակը,

չորրորդ՝ երաշխավորել օրենքով սահմանված դեպքերում՝ դատական կարգով անձին սեփականությունից զրկելու, ինչպես նաև հանրության գերակա շահերի ապահովման նպատակով սեփականությունը հարկադիր օտարելու և նախնական ու համարժեք փոխհատուցում ապահովելու վերաբերյալ սահմանադրաիրավական պահանջների կատարումը:

Ամփոփելով վերոգրյալը գտնում ենք, որ Նախագծով նախատեսվող ձեռք բերված բնակարանի կամ բնակելի տան նկատմամբ սեփականության իրավունքը դադարելու վերաբերյալ կարգավորումը չի բխում Սահմանադրությամբ նախատեսված՝ սեփականության իրավունքը սահմանափակելու կարգավորումներից և խնդրահարույց է Սահմանադրական դատարանի 2018 թվականի հոկտեմբերի 30-ի ՍԴՈ-1432 որոշմամբ արտահայտած՝ «սեփականատիրոջ կողմից օրինական հիմքով իրեն պատկանող գույքի ազատ տիրապետման, օգտագործման և տնօրինման, ինչպես նաև սեփականության բոլոր ձևերի ազատ զարգացման և հավասար իրավական պաշտպանության համար նախադրյալներ ստեղծելու՝ պետության կողմից սեփականության իրավունքի պաշտպանության երաշխավորության» դիրքորոշման տեսանկյունից։ 
Միաժամանակ, հարկ է նշել, որ Նախագծին կից ներկայացված հիմնավորմամբ (այսուհետ՝ Հիմնավորում) որևէ ծանրակշիռ հանգամանք կամ փաստարկ առկա չէ Նախագծի 2-րդ հոդվածով առաջարկվող Օրենքի 65-րդ հոդվածի 2.1-ին մասի փոփոխության վերաբերյալ: Մասնավորապես, Հիմնավորման մեջ նշված է հետևյալը.

 «Օրենքում 07.07.2022թ. ՀՕ-289-Ն օրենքով կատարված կարգավորումների համաձայն՝ 2022 թվականի հուլիսի 1-ից հետո ռազմաուսումնական հաստատություն ընդունված և  օրենքով սահմանված ժամկետով (20 տարի) պայմանագրային զինվորական ծառայություն անցնելու պայմանագիր կնքած, ռազմաուսումնական հաստատությունն ավարտած և ՀՀ պաշտպանության նախարարության համակարգում կամ ՀՀ ազգային անվտանգության ծառայության սահմանապահ զորքերում սպայական պաշտոնի նշանակված սպայական կազմի զինծառայողին անհատույց օգտագործման իրավունքով հատկացվում է բնակարան` նրա հետ կնքելով անշարժ գույքի անհատույց օգտագործման պայմանագիր: Նշված գործընթացի ապահովման նպատակով բնակարանների հատկացման ընթացակարգը սահմանող ՀՀ կառավարության 27.10.2022թ. N 1665-Ն որոշմամբ նախատեսվել է, որ նշված զինծառայողներին անհատույց օգտագործման իրավունքով հատկացվում են Երևան քաղաքում 75-80քմ ընդհանուր մակերեսով երեք սենյականոց պատրաստի ծառայողական բնակարաններ՝ վիճակահանությամբ, իսկ այդ բնակարանների ձեռքբերումն իրականացվելու է ՀՀ պաշտպանության նախարարության կողմից գնումների մասին ՀՀ օրենսդրության պահանջների համաձայն: Վերջին տարիների բնակարանային շուկայում զարգացումները, ինչպես նաև կառուցապատող ընկերությունների հետ քննարկումներն ակնհայտ դարձրեցին, որ թե պահանջարկի, և թե առաջարկի, ինչպես նաև պատրաստի բնակարանների ձեռքբերման արժեքների հետ կապված առկա են բազմաթիվ խնդիրներ, որոնք փաստացի գործնականում անհնար և տնտեսապես աննպատակահարմար են դարձնում գործընթացը սահմանված կարգով իրականացումը: Բացի այդ, առավել խորացված ուսումնասիրությունը ցույց տվեց, որ որոշակիորեն խնդիրներ էին առաջանալու նաև Երևան քաղաքի տարբեր տարածքներում ձեռք բերված բնակարանների՝ թեկուզև վիճակահանության միջոցով, բաշխման գործընթացում: Այդ կապակցությամբ, նպատակարմար է գտնվել փոփոխել գործընթացի իրականացման ձևաչափը, համապատասխան իրավունք ունեցող սպաներին հնարավորություն տալ իրենց կողմից և իրենց կարիքներին համահունչ՝ հիփոթեքային վարկավորմամբ սեփականության իրավունքով ձեռք բերել բնակարան՝ պետական աջակցությամբ հիփոթեքային վարկավորման նպատակային ծրագիրը և հիփոթեքային վարկավորման պայմանները սահմանելով ՀՀ կառավարության որոշմամբ, ինչպես նաև պահպանելով գործող կարգավորումներով սահմանված երաշխիքների տրամաբանությունը:»:

Այս առումով հարկ է նշել նաև, որ Հայաստանի Հանրապետության սահմանադրական դատարանը, 2014 թվականի դեկտեմբերի 2-ի ՍԴՈ–1176 որոշմամբ անդրադառնալով օրենքների հիմնավորվածությանը, արձանագրել է. «(…) օրենսդրությունն ստատիկ երևույթ չէ, այն կարող է և պետք է ենթարկվի դինամիկ փոփոխության՝ մշտապես կատարելագործվելով տնտեսական զարգացմանը, տեղի ունեցող միջազգային ինտեգրման գործընթացներին, հասարակական հարաբերությունների վերափոխմանն ու մի շարք այլ գործոններին համահունչ։ (…) Միևնույն ժամանակ, սահմանադրական դատարանը կարևորում է օրենսդրական փոփոխությունների գործընթացի կայունությունն ու ներդաշնակությունը, օրենքների փոփոխման հիմնավորվածությունն ու օբյեկտիվ անհրաժեշտությունը, ինչը հնարավորություն է ընձեռում իրավունքի սուբյեկտին իր վարքագիծը համապատասխանեցնել փոփոխվող օրենսդրական նորմերին` թույլ չտալով իրավակիրառ մարմինների կողմից ցուցաբերված սուբյեկտիվիզմի դրսևորում և հայեցողության ընդլայնում։»:
Հաշվի առնելով վերոգրյալը՝ հարկ է նշել, որ Հիմնավորումը չի պարունակում լիարժեք տեղեկատվություն Նախագծի 2-րդ հոդվածով նախատեսվող կարգավորման անհրաժեշտության վերաբերյալ:
Միաժամանակ, անհրաժեշտ ենք համարում նշել, որ Նախագծի 2-րդ հոդվածով նախատեսվող՝ Օրենքի 65-րդ հոդվածի 2.1-ին մասի նոր խմբագրությունից և Հիմնավորումից պարզ չէ, թե պետական աջակցությամբ բնակարանի կամ բնակելի տան ձեռքբերման նպատակով հիփոթեքային վարկավորման նպատակային ծրագիրն ի՞նչ պայմաններով է նախատեսում համապատասխան աջակցությունը, արդյո՞ք բնակարանի կամ բնակելի տան ձեռքբերման կանխավճարը ծրագրի շահառուի կողմից է վճարվելու, թե՞ պետության, հիփոթեքային վարկավորման ինչպիսի՞ պայմաններ են նախատեսվելու, սեփականության իրավունքի դադարեցման հիմքերի դեպքում շահառուի կողմից վճարված գումարները փոխհատուցվելու՞ են, թե ոչ:  

Վերը նշված հարցերի համատեքստում, համեմատելով  Օրենքի 65-րդ հոդվածի 2.1-ին մասի գործող և Նախագծի 2-րդ հոդվածով առաջարկվող փոփոխություններով կարգավորումները, հարկ է նշել, որ Օրենքի 65-րդ հոդվածի 2.1-ին մասի գործող խմբագրության դեպքում խոսքը անհատույց օգտագործման իրավունքով հատկացվող բնակարանների մասին է, ընդ որում, նույն մասում նշված պայմանների առկայության դեպքում հատկացված բնակարանի նկատմամբ դադարում է զինծառայողի անհատույց օգտագործման իրավունքը: Մինչդեռ, Նախագծի 2-րդ հոդվածով առաջարկվող փոփոխությունների դեպքում խոսքը պետական աջակցությամբ սեփականության իրավունքով բնակարանի կամ բնակելի տան ձեռքբերման մասին է, որը նաև ֆինանսական պարտավորություներ է առաջացնելու շահառուների համար, ընդ որում, որոշակի պայմանների առկայության դեպքում հանգեցնելու է հիփոթեքային վարկավորմամբ ձեռք բերված բնակարանի կամ բնակելի տան նկատմամբ սեփականության իրավունքի դադարեցման: 

Հաշվի առնելով վերը նշված բոլոր դիտարկումները, գտնում ենք, որ Նախագծի 2-րդ հոդվածով առաջարկվող փոփոխությունները խնդրահարույց են սեփականության իրավունքի՝ սահմանադրորեն ամրագրված երաշխիքների պահպանման առումով, բավարար չափով հիմնավորված չեն, միաժամանակ անձի իրավական վիճակը վատթարացնող դրույթներ են պարունակում:
	Ընդունվել է
Նախագծի 2-րդ հոդվածի խնդրահարույց դրույթը փոփոխվել է:

	3. Նախագծի 3-րդ հոդվածի 1-ին մասի համաձայն՝ Սույն օրենքն ուժի մեջ է մտնում պաշտոնական հրապարակմանը հաջորդող օրվանից և տարածվում է 2022 թվականի հուլիսի 1-ից հետո ռազմաուսումնական հաստատություն ընդունված և «Զինվորական ծառայության և զինծառայողի կարգավիճակի մասին» օրենքի 32-րդ հոդվածի 3-րդ մասի 3-րդ կետով սահմանված ժամկետով պայմանագրային զինվորական ծառայություն անցնելու պայմանագիր կնքած զինծառայողների վրա:

Այսինքն, վերը նշված դրույթով նախատեսվում է Նախագծով նախատեսվող կարգավորումներին հետադարձ ուժ տալ: Ընդ որում, անհրաժեշտ է հստակեցնել, թե Նախագծի ո՞ր հոդվածին է վերաբերում նշված անցումային դրույթը՝ նկատի ունենալով, որ բովանդակությամբ վերջինս չի կարող վերաբերելի լինել Նախագծի 1-ին հոդվածով նախատեսվող կարգավորումներին, այլ վերաբերում է Նախագծի 2-րդ հոդվածին:

Միաժամանակ, Նախագծի 3-րդ հոդվածի 1-ին մասի անցումային դրույթի կապակցությամբ անհրաժեշտ ենք համարում անդրադառնալ հետևյալ իրավակարգավորումներին.

Հայաստանի Հանրապետության Սահմանադրության 73-րդ հոդվածի 1-ին և 2-րդ մասերի համաձայն՝

«1. Անձի իրավական վիճակը վատթարացնող օրենքները և այլ իրավական ակտերը հետադարձ ուժ չունեն:

2. Անձի իրավական վիճակը բարելավող օրենքները և այլ իրավական ակտերը հետադարձ ուժ ունեն, եթե դա նախատեսված է այդ ակտերով:»:

«Նորմատիվ իրավական ակտերի մասին» օրենքի 13-րդ հոդվածի 6-րդ մասի համաձայն՝ «Նորմատիվ իրավական ակտը պարունակում է անցումային դրույթներ, եթե անձի իրավական վիճակը բարելավող նորմատիվ իրավական ակտին նախատեսվում է տալ հետադարձ ուժ, կամ անձի իրավական վիճակը բարելավող իրավական ակտին հետադարձ ուժ տալու համար անհրաժեշտ է սահմանել համապատասխան նորմեր: Այս դեպքում նորմատիվ իրավական ակտի անցումային դրույթներով սահմանվում են`

1) նորմատիվ իրավական ակտը կամ դրա այն մասերը, որոնց տրվում է հետադարձ ուժ.

2) հետադարձ ուժ տալու իրավակարգավորումների (ժամկետների, պայմանների, անձանց շրջանակի) համար անհրաժեշտ համապատասխան նորմեր:»:

«Նորմատիվ իրավական ակտերի մասին» օրենքի 28-րդ հոդվածի 2-րդ մասի համաձայն՝ Սահմանադրության 73-րդ հոդվածին համապատասխան` անձի իրավական վիճակը վատթարացնող օրենքները և այլ իրավական ակտերը հետադարձ ուժ չունեն, իսկ անձի իրավական վիճակը բարելավող օրենքները և այլ իրավական ակտերը հետադարձ ուժ ունեն, եթե դա նախատեսված է այդ ակտերով:
Վերոնշյալ իրավակարգավորումների համատեքստում հարկ է նշել, որ Նախագծի 2-րդ հոդվածին հետադարձ ուժ տալը խնդրահարույց է՝ նկատի ունենալով, որ Նախագծի 2-րդ հոդվածով նախատեսվող կարգավորումները անձի իրավական վիճակը վատթարացնող բնույթ են կրում: 
	Ընդունվել է
Նախագծի 3-րդ հոդվածը խմբագրվել է:

Անհրաժեշտ է նկատի ունենալ նաև այն հանգամանքը, որ 2022թ. հուլիսի 1-ից հետո ռազմաուսումնական հաստատություն ընդունված զինծառայողներն առնվազն քառամյա ուսումնառության շրջանակներում ուսումնառությունն ավարտելու են 2026 թվականի ամռանը և նրանցից որևէ մեկի համար դեռևս չի ծագել օրենքի գործող խմբագրությամբ 65-րդ հոդվածի 2.1-ին մասի իրավունքը և խոսք չի կարող գնալ իրավական վիճակի վատթարացման մասին:

	  2. Ներքին գործերի նախարարություն
	05.02.2025թ.

	
	43/6/27061-2025

	Դիտողություններ և առաջարկություններ չկան:
	Ընդունվել է

	3. Ֆինանսների նախարարություն
	30.01.2025թ.

	
	N 01/11-1/1838-2025

	ՀՀ ֆինանսների նախարարությունն ուսումնասիրել է ««Զինվորական ծառայության և զինծառայողի կարգավիճակի մասին Հայաստանի Հանրապետության օրենքում փոփոխություններ և լրացում կատարելու մասին օրենքի նախագիծը և հայտնում է հետևյալը․
1․ Նախագծով նախատեսվում է ավելացնել պարտադիր զինվորական ծառայության մեջ գտնվող շարքային և կրտսեր ենթասպայական կազմերի զինծառայողներին տրվող հիմնական արձակուրդի ժամկետները: Մասնավորապես, շարքային կազմի պարտադիր զինծառայողներին ծառայության ընթացքում հիմնական արձակուրդ տրամադրել ընդհանուր 21 օրացուցային օր ժամկետով, իսկ ՀՀ պաշտպանության նախարարի հրամանով սահմանված զորամասերում ծառայություն անցնողներին՝ ընդհանուր 30 օրացուցային օր ժամկետով՝ դրանք տրամադրելով ծառայության ընթացքում երեք հավասար մասերով: Բացի այդ առաջարկվում է շարքային կազմի պարտադիր զինծառայողներին տրամադրել 2 օրացուցային օր ժամկետով լրացուցիչ արձակուրդ՝ զինվորական երդում տալու կապակցությամբ: 

«Զինվորական ծառայության և զինծառայողի կարգավիճակի մասին» ՀՀ օրենքի 66-րդ հոդվածի 2-րդ մասի համաձայն՝ զինծառայողների` ՀՀ տարածքում արձակուրդի անցկացման վայր մեկնելու և արձակուրդի վայրից վերադառնալու տրանսպորտային ծախսերը փոխհատուցվում են ՀՀ կառավարության սահմանած կարգով և պայմաններով:
Ելնելով վերոգրյալից՝ հայտնում ենք, որ նախագծով առաջարկվող փոփոխությունները կհանգեցնեն ՀՀ պետական բյուջեից լրացուցիչ ծախսերի հատկացման անհրաժեշտության, սակայն ներկայացված չէ հաշվարկներով հիմնավորված ծախսերի ֆինանսական գնահատականը և ֆինանսավորման աղբյուրը:
Միաժամանակ պարզաբանման անհրաժեշտություն ունի, թե արդյոք պարտադիր զինվորական ծառայության մեջ գտնվող զինծառայողների արձակուրդային օրերի ավելացմամբ պայմանավորված վերջիններիս կողմից իրականացվող ֆունկցիոնալ գործառույթների կատարումն ապահովելու համար լրացուցիչ մարդկային ռեսուրսների (մասնավորապես, պայմանագրային զինծառայողների) ներգրավման անհրաժեշտություն չի առաջանա, ինչն էլ իր հերթին կհանգեցնի հավելյալ ծախսերի: Այդ դեպքում անհրաժեշտ կլինի ներկայացնել այդ մասով ևս ֆինանսական գնահատականի և ֆինանսավորման աղբյուրի վերաբերյալ տեղեկատվություն:
Վերոգրյալ տեղեկատվության և հաշվարկներով հիմնավորված ծախսերի ֆինանսական գնահատականի առկայության պայմաններում հնարավոր կլինի ներկայացնել սպառիչ դիրքորոշում:
	Ընդունվել է ի գիտություն

Նախագիծը լրացուցիչ ծախսերի չի հանգեցնում, քանի որ ՀՀ կառավարության 09.08.2018թ. N 898-Ն որոշման հավելվածի 4-րդ կետի համաձայն՝ տրանսպորտային ծախսերը փոխհատուցվում են տարեկան ոչ ավելի, քան մեկ անգամ, բացառությամբ լրացուցիչ արձակուրդների: Փոփոխությունը հանգեցնում է ծախսերի տնտեսման (նվազման)՝ համաձայն նախագծին կից ֆինանսական գահատականի հաշվարկի:
Ընդունվել է ի գիտություն

Որևէ լրացուցիչ մարդկային ռեսուրսների ներգրավման անհրաժեշտություն նախագիծը չի առաջացնում (պարտադիր զինծառայողի փոխարեն չի կարող նույն պաշտոնում ներգրավվել պայմանագրային զինծառայող)՝ համաձայն նախագծին կից ֆինանսական գահատականի հաշվարկի:

	2. Նախագծով նախատեսվում է ռազմաուսումնական հաստատություն ավարտած և ՀՀ պաշտպանության նախարարության համակարգում կամ ՀՀ ազգային անվտանգության ծառայության սահմանապահ զորքերում սպայական պաշտոնների նշանակված սպաների համար գործող ծառայողական բնակարաններով ապահովման համակարգը փոխարինել իրենց կարիքներին համահունչ պետական բյուջեի միջոցների հաշվին հիփոթեքային վարկավորմամբ սեփականության իրավունքով բնակելի անշարժ գույք ձեռք բերելու իրավունքով:
Նախագծի տեղեկանք-հիմնավորման համաձայն՝ նախագծի ընդունումը 2026 թվականի և հետագա տարիների պետական բյուջեներում առաջացնելու է լրացուցիչ ֆինանսական միջոցների անհրաժեշտության, որի տարեկան չափը կարող է կազմել միջինը 550.0 մլն դրամ՝ յուրաքանչյուր տարվա համար հաստատվող և ՀՀ ու օտարերկրյա պետությունների ռազմաուսումնական հաստատություններ ընդունվողների միջինը 150 տեղերի հաշվարկով ներկայիս շուկայական միջինացված գներով 75-ից մինչև 80 քառակուսի մետր ընդհանուր տարածքով բնակարանը միջինացված հաշվարկով 35.0 մլն դրամ արժեքով ձեռք բերելու դեպքում:
Բյուջետային ծախսերի արդյունավետության և օպտիմալ կառավարման տեսանկյունից նախագծով առաջարկվող փոփոխությունը գնահատելու նպատակով ունենք հետևյալ դիտարկումները․
- անհրաժեշտ ծախսերի ֆինանսական գնահատականը ներկայացված է առանց համապատասխան հաշվարկ-հիմնավորումների (միաժամանակ, ակնհայտ է, որ բնակարանային կարիքների բավարարումը հիփոթեքային գործիքակազմով իրականացնելու պարագայում ծախսերը յուրաքանչյուր տարի աճելու են), 
- ներկայացված չեն բնակարանների շուկայական միջինացված գների ուսումնասիրությունները,
- շահառուների թվաքանակում ներառված չէ ՀՀ ազգային անվտանգության ծառայության շահառուների թվաքանակը,
- բացահայտված չեն նշված շահառուների բնակարանային կարիքների բավարարման համար հիփոթեքային գործիքակազմի կիրառման պարագայում պետական աջակցության պայմանները:
Ամփոփելով վերոգրյալը՝ հայտնում ենք, որ նախագծով ներկայացված փոփոխությունները չեն քննարկվել ՀՀ 2025-2027թթ. բյուջետային գործընթացի շրջանակներում (ծախսերի անհրաժեշտություն կառաջանա 2026 թվականից սկսած), այդ նպատակով միջոցներ նախատեսված չեն, և նախագծի ընդունումը կհանգեցնի յուրաքանչյուր հաջորդ տարվա համար ՀՀ պետական բյուջեից հավելյալ միջոցների հատկացման անհրաժեշտության:

Ելնելով վերոգրյալից և հաշվի առնելով պետական բյուջեի սահմանափակ ֆիսկալ հնարավորությունները՝ առաջարկում ենք հստակեցնել ոլորտային/ծախսային առաջնահերթությունները և նշված կարիքի համար ծախսերն առաջնահերթ համարվելու դեպքում նախագծի քննարկմանն անդրադառնալ վերը նշված դիտարկումների վերաբերյալ համապատասխան տեղեկատվության առկայության պարագայում:
	Ընդունվել է
Հաշվարկները լրացուցիչ ներկայացվել են:

	4. Աշխատանքի և սոցիալական հարցերի նախարարություն
	27.01.2025թ.

	
	N ՆՄ/ԳԽ/1934-2025

	Դիտողություններ և առաջարկություններ չկան:

	Ընդունվել է

	5. Ազգային անվտանգության ծառայություն
	23.01.2025թ.

	
	N 11/67

	«Զինվորական ծառայության և զինծառայողի կարգավիճակի մասին» օրենքում փոփոխություններ և լրացում կատարելու մասին» օրենքի նախագծի վերաբերյալ ներկայացվում են հետևյալ առաջարկությունները.
1. Նախագծի 1-ին հոդվածով նոր խմբագրությամբ շարադրվող Օրենքի 28-րդ հոդվածի 4֊րդ մասում «Հայաստանի Հանրապետության պաշտպանության նախարարի» բառերը փոխարինել «պետական լիազոր մարմնի ղեկավարի» բառերով:
	Ընդունվել է

	2. Նախագծի 2-րդ հոդվածով նոր խմբագրությամբ շարադրվող Օրենքի 65-րդ հոդվածի 2.1-ին մասով առաջարկվող փոփոխությունների համաձայն՝ զինծառայողներին անհատույց օգտագործման իրավունքով բնակարան հատկացնելու փոխարեն առաջարկվել է վերջիններիս բնակարանային ապահովումն իրականացնել պետական աջակցությամբ բնակարանի կամ բնակելի տան ձեռքբերման հիփոթեքային վարկավորման նպատակային ծրագրով, որի պայմանները սահմանվելու են Կառավարության որոշմամբ: Միաժամանակ, ըստ նախագծային կարգավորումների՝ մինչեւ զինվորական ծառայություն անցնելու պայմանագրի ժամկետի լրանալը պայմանագրային զինվորական ծառայությունից արձակվելու դեպքում դադարելու է ձեռքբերված բնակարանի կամ բնակելի տան նկատմամբ զինծառայողի սեփականության իրավունքը և դրա նկատմամբ գրանցվելու է Հայաստանի Հանրապետության սեփականությունը: Նման պարագայում, եթե զինծառայողը հանդիսանալու է հիփոթեքի վարկային պայմանագրի կողմ և կատարելու է դրանից բխող պարտավորություններ (օրինակ, մասնակի կամ ամբողջությամբ մարելու է վարկը), ապա զինվորական ծառայությունից արձակմամբ պայմանավորված՝ ձեռք բերված բնակելի տարածության նկատմամբ սեփականության իրավունքի դադարեցումը կարող է խախտել վերջինիս սեփականության իրավունքը: Ելնելով վերոգրյալից՝ անհրաժեշտ է վերանայել առաջարկվող կարգավորումները, կամ, եթե հիփոթեքային վարկավորման նպատակային ծրագրով նախատեսվելու են հիփոթեքային վարկի մարման առանձնահատուկ (օրինակ, վարկը պետական բյուջեի միջոցներով մարելու) պայմաններ, ապա այդ պայմաններն անհրաժեշտ է հստակ սահմանել օրենքով:
	Ընդունվել է ի գիտություն

Ներկայացված խնդիրը չի կարող ծագել, քանի որ նախագծի համաձայն վարկավորման մարումն ամբողջությամբ իրականացվում է պետական բյուջեի միջոցների հաշվին:

	3. Նախագծի 2-րդ հոդվածով նոր խմբագրությամբ շարադրվող Օրենքի 65-րդ հոդվածի 2.1-ին մասում «արձակվելու դեպքերի» բառերը փոխարինել «արձակվելու կամ Հայաստանի Հանրապետության պաշտպանության նախարարության համակարգից Հայաստանի Հանրապետության ազգային անվտանգության ծառայության սահմանապահ զորքեր և Հայաստանի Հանրապետության ազգային անվտանգության ծառայության սահմանապահ զորքերից Հայաստանի Հանրապետության պաշտպանության նախարարության համակարգ տեղափոխվելու դեպքերի» բառերով:
	Ընդունվել է

	6. Պետական գույքի կառավարման կոմիտե
	21.01.2025թ.

	
	N 01/09.3/376-2025

	Դիտողություններ և առաջարկություններ չկան:

	Ընդունվել է

	7. Կադաստրի կոմիտե
	11.03.2025թ.

	
	N ՍԹ/4628-2025

	   Ի պատասխան Ձեր 2025 թվականի փետրվարի 27-ի N ՊՆ/510/2321-2025 և 2025 թվականի փետրվարի 28-ի N ՊՆ/510/2392-2025 գրությունների՝ ««Զինվորական ծառայության և զինծառայողի կարգավիճակի մասին» օրենքում փոփոխություններ և լրացում կատարելու մասին» ՀՀ օրենքի նախագծի (այսուհետ՝ Նախագիծ 1) և «Ռազմաուսումնական հաստատություն ավարտած և Հայաստանի Հանրապետության պաշտպանության նախարարության համակարգում կամ Հայաստանի Հանրապետության ազգային անվտանգության ծառայության սահմանապահ զորքերում սպայական պաշտոնի նշանակված սպայական կազմի զինծառայողների կողմից պետական աջակցությամբ բնակարանի կամ բնակելի տան ձեռքբերման նպատակով հիփոթեքային վարկավորման նպատակային ծրագիրը և հիփոթեքային վարկավորման պայմանները սահմանելու մասին»
ՀՀ կառավարության որոշման նախագծի (այսուհետ՝ Նախագիծ 2) վերաբերյալ հայտնում ենք հետևյալը.

   Առաջարկում ենք Նախագիծ 1-ի 2-րդ հոդվածում, Նախագիծ 2-ի վերնագրում,
1-ին կետում, Նախագիծ 2-ով ներկայացված հավելվածի վերնագրում և ամբողջ տեքստում «կամ բնակելի տան» բառերից հետո լրացնել «կամ կառուցվող բազմաբնակարան կամ ստորաբաժանված շենքից կառուցվող անշարժ գույք գնելու իրավունքի կամ կառուցվող բնակելի տան» բառերը:
   Հարկ ենք համարում նշել, որ օտարման պայմանագրի պետական գրանցումից հետո ծագում է գնորդի սեփականության իրավունքը, իսկ կառուցվող բազմաբնակարան կամ ստորաբաժանված շենքից կառուցվող անշարժ գույք գնելու իրավունքի դեպքում՝ գնման իրավունքը, հետևաբար առաջարկում ենք խմբագրել Նախագիծ 1-ի 2-րդ հոդվածը, ինչպես նաև Նախագիծ 2-ի հավելվածի «Ծրագրի իրականացման ընթացակարգ» բաժնի 1-ին կետի 7-րդ ենթակետը՝ հիմք ընդունելով «Գույքի նկատմամբ իրավունքների պետական գրանցման մասին» օրենքով սահմանված վերը նշված իրավունքների դադարման առանձնահատկությունները:

   Բացի այդ՝ անհրաժեշտ է Նախագիծ 2-ով ներկայացված հավելվածի «Պետական աջակցության պայմանները» բաժնի 6-րդ կետի 2-րդ նախադասությունը խմբագրել՝ այն համապատասխանեցնելով «Գույքի նկատմամբ իրավունքների պետական գրանցման մասին» օրենքի 10-րդ հոդվածի պահանջներին: Միաժամանակ առաջարկում ենք նույն կետից հանել «անհատույց» բառը՝ հիմք ընդունելով «Գույքի նկատմամբ իրավունքների պետական գրանցման մասին» օրենքի 5-րդ հոդվածի պահանջները:

   Միևնույն ժամանակ Նախագիծ 2-ով ներկայացված հավելվածի «Պետական աջակցության պայմանները» բաժնի 5-րդ կետի 11-րդ ենթակետն անհրաժեշտ է խմբագրել՝ այն համապատասխանեցնելով «Պետական տուրքի մասին» օրենքի 16-րդ հոդվածի 36-րդ մասի 8-րդ կետին:
	Ընդունվել է
Ընդունվել է
Օրենքի նախագծի 2-րդ հոդվածի խնդրահարույց դրույթը խմբագրվել է:

Առաջարկությունները հաշվի կառնվեն օրենքի նախագծի ընդունումից հետո ներկայացման ենթակա ՀՀ կառավարության որոշման նախագծում:

	8. Ֆինանսների նախարարություն
	25.03.2025թ.

	
	N 01/11-1/5958-2025

	ՀՀ ֆինանսների նախարարությունն ուսումնասիրել է ««Զինվորական ծառայության և զինծառայողի կարգավիճակի մասին» Հայաստանի Հանրապետության օրենքում փոփոխություններ և լրացում կատարելու մասին» օրենքի նախագիծը և հայտնում է հետևյալը.

Նախագծով նախատեսվում է ռազմաուսումնական հաստատություն ավարտած և ՀՀ պաշտպանության նախարարության համակարգում կամ ՀՀ ազգային անվտանգության ծառայության սահմանապահ զորքերում սպայական պաշտոնների նշանակված սպաների համար գործող ծառայողական բնակարաններով ապահովման համակարգը փոխարինել իրենց կարիքներին համահունչ պետական բյուջեի միջոցների հաշվին հիփոթեքային վարկավորմամբ սեփականության իրավունքով բնակելի անշարժ գույք ձեռք բերելու իրավունքով:

Այս կապակցությամբ հայտնում ենք, որ գաղտնիության դրոշմագրով ներկայացված ֆինանսական գնահատականի հաշվարկները թերի են և բյուջետային ծախսերի արդյունավետության և օպտիմալ կառավարման տեսանկյունից նախագծով առաջարկվող փոփոխությունը գնահատելու նպատակով Նախարարության կողմից նախկինում ներկայացված դիտարկումները շարունակում են մնալ արդիական․
- անհրաժեշտ ծախսերի ֆինանսական գնահատականը ներկայացված է առանց համապատասխան հաշվարկ-հիմնավորումների (միաժամանակ ակնհայտ է, որ բնակարանային կարիքների բավարարումը հիփոթեքային գործիքակազմով իրականացնելու պարագայում ծախսերը յուրաքանչյուր տարի աճելու են), 

- ներկայացված չեն բնակարանների շուկայական միջինացված գների ուսումնասիրությունները,

- շահառուների թվաքանակում ներառված չէ ՀՀ ազգային անվտանգության ծառայության շահառուների թվաքանակը,

- բացահայտված չեն նշված շահառուների բնակարանային կարիքների բավարարման համար հիփոթեքային գործիքակազմի կիրառման պարագայում պետական աջակցության պայմանները:

Ամփոփելով վերոգրյալը՝ հայտնում ենք, որ նախագծով ներկայացված փոփոխությունները չեն քննարկվել ՀՀ 2025-2027թթ. բյուջետային գործընթացի շրջանակներում (ծախսերի անհրաժեշտություն կառաջանա 2026 թվականից սկսած), այդ նպատակով միջոցներ նախատեսված չեն, և նախագծի ընդունումը կհանգեցնի յուրաքանչյուր հաջորդ տարվա համար ՀՀ պետական բյուջեից հավելյալ միջոցների հատկացման անհրաժեշտության: 

Ելնելով վերոգրյալից՝ հայտնում ենք, որ վերոհիշյալ տեղեկատվության առկայության պայմաններում հնարավոր կլինի նախագծի վերաբերյալ ներկայացնել հիմնավորված դիրքորոշում:
	Ընդունվել է ի գիտություն

Պաշտպանության նախարարությունը գտնում է, որ ներկայացվել են ոչ ծախսային և ծախսային բոլոր անհրաժեշտ տվյալները:

	9. Ֆինանսների նախարարություն
	14.05.2025թ.

	
	N 01/11-1/10851-2025

	Ի պատասխան Ձեր սույն թվականի ապրիլի 28-ի թիվ ՊՆ/510/4876-2025 գրության՝ ՀՀ ֆինանսների նախարարությունն ուսումնասիրել է ««Զինվորական ծառայության և զինծառայողի կարգավիճակի մասին» Հայաստանի Հանրապետության օրենքում փոփոխություններ և լրացումներ կատարելու մասին» օրենքի նախագիծը և հայտնում է հետևյալը.
Նախագծով նախատեսվում է ռազմաուսումնական հաստատություն ավարտած և ՀՀ պաշտպանության նախարարության համակարգում կամ ՀՀ ազգային անվտանգության ծառայության սահմանապահ զորքերում սպայական պաշտոնների նշանակված սպաների համար գործող ծառայողական բնակարաններով ապահովման համակարգը փոխարինել իրենց կարիքներին համահունչ պետական բյուջեի միջոցների հաշվին հիփոթեքային վարկավորմամբ սեփականության իրավունքով բնակելի անշարժ գույք ձեռք բերելու իրավունքով:
Հարկ է նշել, որ նախագծին կից ներկայացված տեղեկանք-հիմնավորմամբ հստակեցվել է, որ հիփոթեքային վարկի կանխավճարի, վարկի մայր գումարի և հաշվարկված տոկոսների վճարումներն իրականացվելու են ՀՀ պետական բյուջեի միջոցների հաշվին (փոփոխության համար հիմք է ընդունվել 21.04.2025թ. պետաիրավական նախարարական կոմիտեի նիստի  N ԿԱ/118-2025 արձանագրության 4-րդ կետը): Տեղեկանք-հիմնավորմամբ նշվում է, որ նախագծի ընդունումը 2026 թվականի և հետագա տարիների պետական բյուջեներում առաջացնելու է լրացուցիչ ֆինանսական միջոցների հատկացման անհրաժեշտության: Յուրաքանչյուր տարվա համար հաստատվող և ՀՀ ու օտարերկրյա պետությունների ռազմաուսումնական հաստատություններ ընդունվողների միջինը 150 տեղերի հաշվարկով ներկայումս գործող շուկայական միջինացված գներով 75-80քմ տարածքով բնակարանը միջինացված հաշվարկով 35.0 մլն դրամ արժեքով ձեռք բերելու դեպքում ընդհանուր ծախսի տարեկան չափը միջինում կարող է կազմել 550.0 մլն դրամ:

Այս կապակցությամբ հայտնում ենք, որ հիփոթեքային վարկի կանխավճարի, վարկի մայր գումարի և հաշվարկված տոկոսների վճարումներն իրականացնելու պարագայում ծախսն էականորեն կգերազանցի տեղեկանք-հիմնավորմամբ նշված 550.0 մլն դրամը:
Բյուջետային ծախսերի արդյունավետության և օպտիմալ կառավարման տեսանկյունից նախագծով առաջարկվող փոփոխությունը գնահատելու նպատակով ներկայացնում ենք հետևյալ դիտարկումները․
- անհրաժեշտ ծախսերի ֆինանսական գնահատականը ներկայացված է առանց համապատասխան հաշվարկ-հիմնավորումների (միաժամանակ, ակնհայտ է, որ բնակարանային կարիքների բավարարումը հիփոթեքային գործիքակազմով իրականացնելու պարագայում ծախսերը յուրաքանչյուր տարի աճելու են), 
- ներկայացված չեն բնակարանների շուկայական միջինացված գների ուսումնասիրությունները,

- շահառուների թվաքանակում ներառված չեն ՀՀ ազգային անվտանգության ծառայության շահառուները:

Ամփոփելով վերոգրյալը՝ հայտնում ենք, որ նախագծով ներկայացված փոփոխությունները չեն քննարկվել ՀՀ 2026-2028թթ. ՄԺԾԾ նախագծի շրջանակներում, այդ նպատակով միջոցներ նախատեսված չեն, և նախագծի ընդունումը կհանգեցնի յուրաքանչյուր հաջորդ տարվա համար ՀՀ պետական բյուջեից հավելյալ միջոցների հատկացման անհրաժեշտության: 
Ելնելով վերոգրյալից՝ հայտնում ենք, որ վերոհիշյալ տեղեկատվության առկայության պայմաններում հնարավոր կլինի նախագծի վերաբերյալ ներկայացնել հիմնավորված դիրքորոշում:
	Ընդունվել է ի գիտություն

Նախագծին կից հիմնավորման տեղեկանքում նշվել է, որ տարեկան տեղերի քանակը ներառում է նաև ՀՀ ազգային անվտանգության ծառայության շահառուներին, հաշվարկ-հիմնավորումներն առանձին գրությամբ ներկայացված են եղել Ֆինանսների նախարարություն, դրանք կազմվել են՝ հաշվի առնելով բնակարանների շուկայական միջինացված գների ուսումնասիրությունները և տարեկան պահանջվող գումարի չափն իրատեսական է:

	10. Կադաստրի կոմիտե
	07.05.2025թ.

	   Ի պատասխան Ձեր 2025 թվականի ապրիլի 28-ի N ՊՆ/510/4876-2025 գրության՝ 
««Զինվորական ծառայության և զինծառայողի կարգավիճակի մասին» օրենքում փոփոխություններ և լրացում կատարելու մասին» օրենքի նախագծի (այսուհետ՝ Նախագիծ) վերաբերյալ հայտնում ենք հետևյալը.

   Նախագծի 2-րդ հոդվածով «Զինվորական ծառայության և զինծառայողի կարգավիճակի մասին» օրենքի 65-րդ հոդվածի նոր խմբագրությամբ շարադրվող 2․1-ին մասի կարգավորումներից հետևում է, որ զինծառայողը որևէ կերպ սահմանափակված չէ հիփոթեքային վարկավորման պայմանագրի գործողության ժամկետի ընթացքում պետական աջակցությամբ ձեռքբերված բնակարանը կամ բնակելի տունը կամ կառուցվող բազմաբնակարան կամ ստորաբաժանված շենքից կառուցվող բնակարան կամ բնակելի տուն գնելու իրավունքն օտարելու հարցում։ Ուստի՝ առաջարկում ենք Նախագծի նշված մասում, համապատասխանաբար նաև հիփոթեքային վարկավորման պայմանագրում նախատեսել դրույթ առ այն, որ զինծառայողի կողմից պետական աջակցությամբ ձեռքբերված բնակարանի կամ բնակելի տան կամ կառուցվող բազմաբնակարան կամ ստորաբաժանված շենքից կառուցվող բնակարան կամ բնակելի տուն գնելու իրավունքի գրանցման հետ միաժամանակ գրանցվում է նաև պայմանագրի առարկայի տնօրինման սահմանափակումը, որը գնելու իրավունքի դեպքում տարածվում է նաև սեփականության իրավունքի փոխանցման ակտի հիման վրա սեփականության իրավունքով ձեռք բերված անշարժ գույքի վրա։

   Միաժամանակ առաջարկում ենք քննարկել և ամրագրել վերոնշյալ սահմանափակման ժամկետը և դրա վերացման հիմքերը։

   Առաջարկում ենք նաև Նախագծի 2-րդ հոդվածով Օրենքի 65-րդ հոդվածի նոր լրացվող 2.1-ին մասում «գնելու իրավունքի կառուցվող բնակելի տան» բառերը փոխարինել «կամ բնակելի տուն գնելու իրավունքի» բառերով։
	Ընդունվել է
2-րդ հոդվածը լրացվել է նոր նախադասությամբ:

Ընդունվել է


